
Efni: Umsögn um drög að frumvarpi til laga um breytingu á ýmsum lagaákvæðum um skatta 

(ívilnanir vegna vistvænna ökutækja o.fl.) 

Hinn 29. október sl. birti fjármála- og efnahagsráðuneytið drög að frumvarpi til laga um breytingu á 

ýmsum lagaákvæðum um skatta á samráðsgátt stjórnvalda, Ísland.is. Samandregið felur frumvarpið í 

sér tillögur um ýmsar breytingar á gildandi ákvæði til bráðabirgða XXIV í lögum um virðisaukaskatt, 

nr. 50/1988, tillögur um þrjú ný bráðabirgðaákvæði í lögunum og tillögu um nýtt bráðabirgðaákvæði í 

lög um tekjuskatt, nr. 90/2003. Tillögurnar hafa það markmið að hraða orkuskiptum í samgöngum og 

draga úr losun koltvísýrings vegna notkunar ökutækja.  

SVÞ – Samtök verslunar og þjónustu hafa lýst stuðningi við aðgerðir sem hafa slík markmið og í því 

samhengi er frumvarpsdrögunum fagnað. Ef takast á að standa við metnaðarfull markmið stjórnvalda er 

ljóst að grípa þarf til róttækra aðgerða. SVÞ fá ekki betur séð en að tillögurnar séu að mörgu leyti í ágætu 

samræmi við tillögur starfshóps um endurskoðun skattlagningar ökutækja og eldsneytis frá 17. ágúst 

2018. 

Þegar ákvæði til bráðabirgða XXIV í lögum um virðisaukaskatt var lögfest árið 2012 lágu til grundvallar 

þau rök að æskilegt væri að styrkja samkeppnishæfni rafmagns-, vetnis- og tengiltvinnbifreiða í ljósi 

markmiða um orkuskipti í samgöngum. Var þá litið til þess að framangreindar fólksbifreiðar voru mun 

óhagstæðari í innkaupum en hefðbundnar bensín- og dísilfólksbifreiðar, þegar tekið hafði verið tillit til 

innkaupsverðs og rekstrarkostnaðar á líftíma þeirra. Í skýrslu starfshóps um endurskoðun skattlagningar 

ökutækja og eldsneytis „Skattar á ökutæki og eldsneytis 2020–2025“ var lögð til sú stefna að 

[t]ímabundnum virðisauka- og tekjuskattsívilnunum [yrði] beitt til að hraða orkuskiptum í samgöngum. 

Umfang og gildistími virðisaukaskattsívilnana grundvallist á því markmiði að lækka útsölu- og 

leiguverð nýorkuökutækja þannig að það verði sambærilegt eða lægra en verð ökutækja sem ganga fyrir 

jarðefnaeldsneyti. Tímabundnar tekjuskattsívilnanir hafi það meginmarkmið að hvetja atvinnurekendur 

til orkuskipta.  

Skilningur SVÞ er sá að í frumvarpsdrögunum kristallist djörf áherslubreyting, þ.e. að réttlætanleg þyki 

að stuðla að verðlækkun tiltekinna samgöngutækja beinlínis í því skyni að hvetja enn frekar en áður til 

innkaupa og notkunar þeirra og þá óháð verðsamanburði við ökutæki sem ganga fyrir jarðefnaeldsneyti.  

SVÞ hafa hvatt stjórnvöld til að huga að einföldun og aukinni skilvirkni virðisaukaskattskerfsins. Af 

þeim sökum verður ekki hjá því komist að benda á að tillögurnar munu a.ö.l. valda nokkrum flækjum 

þegar að skattskilum og eftirliti kemur. Á móti kemur þó að tillögunum er ætlað takmarkað umfang og 

gildistími. 

